
ОБЛЫСТЫҚ  ҚОҒАМДЫҚ-САЯСИ  ГАЗЕТ

МЕМЛЕКЕТ БАСШЫСЫ ҚАСЫМ-ЖОМАРТ ТОҚАЕВТЫҢ 
ҚАЗАҚСТАН ХАЛЫҚ КЕҢЕСІ БІРІНШІ СЕССИЯСЫНЫҢ 

АШЫЛУЫНДА СӨЙЛЕГЕН СӨЗІ
Қадірлі отандастар!
Құрметті Қазақстан Халық 

Кеңесінің мүшелері!
Еліміздің ең жоғары консуль-

тативтік мекемесі – Қазақстан Ха-
лық Кеңесінің алғашқы сессиясы-
ның ашылуы баршаңызға құтты 
болсын!

Бүгін еліміз үшін аса маңызды 
күн, шын мәнінде тарихи оқиға 
деп айтуға толық негіз бар. Қа-
зақстан Халық Кеңесі мемле-
кетіміздің саяси жүйесінде айрық-
ша орын алатын, конституциялық 
мәртебесі бар бірегей институт 
болатынына күмәнім жоқ.

Қазір Қазақстан ауқымды өз-
герістер кезеңін бастан өткеруде. 
Қоғамымыздың барлық саласын-
да түбегейлі реформалар іске 
асырылуда. Алайда реформалар 
мен өзгерістер осымен өз мәресі-
не жетті деп мүлдем айтуға бол-
майды. Бұл жұмыс міндетті түрде 
жалғасады.

Біз билік жүйесін заман тала-
бына сай жаңғырту ісін қолға ал-
дық. Елімізде Халық Кеңесінің 
құрылуы соның бір айқын дәлелі 
екені анық. Мемлекет өміріндегі 
бұл маңызды үдеріс осыдан тура 
бір жыл бұрын басталды, мұны 
сіздер жақсы білесіздер.

Мен былтырғы халыққа Жол-
дауымда бір палаталы Парла-
мент құру туралы бастама кө-
тердім. Аталған ұсыныс қоға-
мымызда қызу әрі кең ауқымда 
талқыланды. Ел ішінде ашық, 
шынайы пікірталас болды. Аза-
маттарымыздың тарапынан 
мыңдаған ұсыныстар, ой-пікірлер 
айтылды. Осылайша, талқылау-
дың соңы кейінгі 30 жылда бол-
маған мазмұны терең конститу-
циялық реформаға ұласты.

Биыл 15 наурызда жалпыұлт-
тық референдум арқылы тұтас 
елімізді өрлеу дәуіріне бастай-
тын қастерлі құжатты – Консти-
туциямызды қабылдадық. Бұл 
маңызды тарихи оқиға халықара-
лық қауымдастық тарапынан зор 
ықылас пен қызығушылық туғыз-
ды. Өйткені қазіргідей бұлыңғыр, 
тұрақсыз әлемде жаңа Конститу-
цияның қабылдануы бүкіл дүние  
жүзі тарихында өте сирек кезде-
сетін жағдай деп айтуға бола-
ды. Беделді саясаткерлер мен 
сарапшылар Қазақстанның бұл 
қадамын шын мәнінде бірегей 
саяси оқиға деп бағалап, мұны 
батылдық пен жасампаздықтың 
жарқын көрінісі ретінде мойындау 
қажет екенін бірауыздан айтуда.

Конституция халқымыздың 
мәңгілік темірқазығы және Әділет-
ті, Озық, Таза Қазақстанның  
мызғымас арқауы ретінде елімізді 
жарқын келешекке апаратыны 
сөзсіз. Конституциялық рефор-

ма нәтижесінде біз еліміздің заң 
шығарушы органы – Құрылтай-
дың алғашқы сайлауын өткіздік. 
Шетелдік сарапшылардың пай-
ымдауы бойынша сайлау жоға-
ры деңгейде, мінсіз өтті. Халық 
қолдаған Құрылтайға бес партия 
кірді. 28 тамыз күні депутаттар өз 
жұмысына кірісті. Үкіметтің жаңар-
тылған құрамы жасақталды. Ви-
це-Президент тағайындалды. 
Жаңа мемлекеттік мекеме – Қа-
зақстан Республикасы Қауіпсіздік 
Кеңесінің Аппараты құрылды. Мі-
не, бүгін Қазақстан Халық Кеңесі 
де өз қызметін бастап отыр. Осы 
тарихи оқиғаның мән-мағынасын 
ешқашан жадымыздан шығар-
майық, құрметті отандастар!

Түптеп келгенде, бір жыл-
дың ішінде ұлт тағдырына ті-
келей ықпал ететін аса маңыз-
ды оқиғалар болды. Біз аз ғана 
уақытта тұтас мемлекет пен бүкіл 
қоғамның сипатын өзгерткен аса 
ауқымды реформаларды сапалы 
жүзеге асырдық. Ал қазіргі таңда 
бұл өркениетті, жасампаз және ең 
бастысы біртұтас ұлттың ғана қо-
лынан келетін іс деп ашық түрде 
айтуға болады. Азаматтарымыз 
елімізде жүргізілген реформалар-
дың тікелей куәгері болып, сол өз-
герістердің нақты нәтижесін көріп 
отыр.

Соңғы 7 жылда ішкі жалпы 
өнім 29 пайызға артып, 306 мил-
лиард долларға жетті. Алтын-ва-
люта резерві және Ұлттық қор ак-
тивтерінің көлемі 138 миллиард 
доллардан асты. Осы кезеңде 
елімізге 162 миллиард доллар-
дан астам инвестиция тартылды. 

Шағын және орта бизнестің эко-
номикадағы үлесі 40 пайыздан 
асты.

Қазақстанда жыл сайын 20 
миллион шаршы метрден астам 
тұрғын үй бой көтереді. 2019 жыл-
дан бастап 1 миллионнан астам 
оқушыға арналған 1 342 мектеп 
салынды. Азаматтардың орта-
ша өмір сүру ұзақтығы 76 жасқа 
жетті. Сондай-ақ 1 200-ден астам 
денсаулық сақтау нысаны ашыл-
ды. Осы уақыт ішінде 35 мың 
шақырымнан астам автокөлік жо-
лы салынып, жөнделді.

Мұның бәрін тарихымыздағы 
ең жоғары көрсеткіш деуге бола-
ды. Белсенді жұмыстың нәтиже-
сінде Қазақстан әлемнің бәсекеге 
қабілетті 40 елінің қатарына енді. 
Біз алдағы уақытта да халықтың 
әл-ауқатын жақсарту үшін табан-
ды еңбек ете береміз.

Халықаралық ынтымақтас- 
тықты тереңдетіп, елімізге келетін 
инвестиция көлемін ұлғайтуы-
мыз қажет. Өздеріңізге мәлім, мен 
мемлекетіміздің басшысы ретін-
де халықаралық жиындарға жиі 
қатысып, көптеген елдердің көш-
басшыларымен, инвесторлармен 
кездесулер өткізіп жүрмін. Аста-
нада да жоғары деңгейдегі іс-ша-
раларды өткізіп, мемлекет бас-
шыларымен және халықаралық 
ұйым жетекшілерімен келіссөз-
дер жүргізіп жатырмын.

Алдымда тұрған мақсат ай-
қын: бұл – Қазақстанды орта дер-
жава ретінде бүкіл дүние жүзіне 
мейлінше кең ауқымда паш ету, 
тарихымыз бен мәдениетімізді 
халықаралық қауымдастық дең-

гейінде дәріптеу, мемлекетіміздің 
мүддесін қорғау және еліміздің 
әлеуетін жан-жақты насихаттау. 
Басқа ойым жоқ. Сондықтан мұ-
ның бәрін бүкіл халқымыздың 
мақсаты деп күмәнсіз айтуға бо-
лады.

Қадірлі қауым!
Мен елдегі түйткілдерді ашық 

талқылайтын, жұрттың ұсы-
ныс-пікірлерін сараптап, нақты 
шешімдер ұсынатын арнайы  
институт құруды көптен бері 
жоспарлап жүрдім. Оның құрылы-
мы, атқаратын жұмысы жөнінде 
ұзақ ойландым. Кеңестің атауын 
Конституциялық реформа жөнін-
дегі комиссияға өзім ұсындым. 
«Қазақстан Халық Кеңесі» деген  
атау жаңа институттың жал-
пыұлттық сипатын көрсетеді.

Конституцияға сәйкес мемле-
кеттік биліктің бірден-бір бастауы 
және Егемендік иесі, бұл – халық. 
Сондықтан жұртшылықтың мүд-
десін қорғайтын бірегей орган-
ның атауында «Халық» сөзінің 
тұруы – өте қисынды, орынды, 
себебі, бұл – заңдылық. Бұған 
қоса, «Қазақстан Халық Кеңесі» 
атауы – Конституцияда бекітіл-
ген бірыңғай әрі ресми нұсқа. Бұл 
жаңа органның мәртебесі биік, 
жауапкершілігі жоғары екенін ай-
шықтайды.

Бұған дейін елдік істерге қа-
тысты маңызды міндеттерді Қа-
зақстан халқы ассамблеясы, Пре-
зидент жанындағы Ұлттық қоғам-
дық сенім кеңесі, Ұлттық құрыл-
тай және басқа да консульта-
тивтік-кеңесші органдар атқарып 
келді. Бұл институттар өздеріне 

жүктелген тарихи миссияны то-
лығымен орындады. Қазақстан 
халқы ассамблеясы ел бірлігін 
нығайтуға өлшеусіз үлес қосты. 
Қазақстанды бейбітшіліктің, өза-
ра сенім мен келісімнің ошағы 
ретінде жер жүзіне танытуға 
ықпал етті.

Қоғамдық сенім кеңесі сын-
дарлы диалог арқылы жаңа сая-
си мәдениетті орнықтыруға атса- 
лысты. Ал Ұлттық құрылтайдың 
мүшелері осы жалпыұлттық ди-
алогты одан әрі тереңдете түсті. 
Бұл құрылым аясында практи-
калық тұрғыдан құнды бастама-
лар көтерілді. Соның арқасында 
26 заң қабылданды, тағы 10 заң 
жобасы Құрылтайда қаралады. 
Мен осы сәтті пайдалана оты-
рып, мемлекеттік маңызы бар 
істерге белсене араласқан, отан-
шыл болудың озық үлгісін көрсет-
кен әрбір азаматқа шынайы риза-
шылығымды білдіремін.

Дегенмен уақыт бір орында 
тұрмайды, бұл – өмірдің заңы. 
Сондықтан заманның тұрпаты да, 
талабы да өзгеріп отырады. Өр-
кениетті ел болу – жаһан көшінен 
қалмай, үнемі бәсекеге қабілет-
ті болу деген сөз. Біз ұлттық са-
на-сезімге серпіліс беріп, жұрты-
мызды ортақ мүддеге жұмылды-
ру үшін қоғамдық диалогты одан 
әрі дамыта түсуіміз қажет. Қа-
зақстан Халық Кеңесін құрудағы 
басты мақсатымыз да – осы.

Ел тарихында алғаш рет қоғам 
мүддесі жолында еңбек етіп жүр-
ген түрлі топтағы адамдар бір 
құрылым аясында бірікті. Мұны 
«Түрлі көзқарас – біртұтас ұлт» 
тұжырымдамасының іс жүзіндегі 
нақты көрінісі деп айтуға болады.

Қазақстан Халық Кеңесінің 
құрылуы жалпыұлттық бірлі-
гіміздің анағұрлым нығайып, 
институционалдық сипатқа ие 
болғанын көрсетті. Осылай-
ша, Қазақстан Халық Кеңесінде 
ел ынтымағын күшейте түсетін 
тиімді, алдын ала мұқият зерт-
телген бастамалар жүзеге асы-
рылады. Осы орайда, Қазақстан 
Халық Кеңесінің конституциялық 
мәртебесіне тағы да назар ау-
дарғым келеді. Бұл қадам орасан 
зор мүмкіндіктерге жол ашады.

Алайда мына нәрсені бірден 
түсініп алған жөн. Халық Кеңе-
сі – Құрылтайға балама мекеме 
емес. Кеңес мүшелері Құрылтай-
дың құзыретіне кіретін жұмыспен 
айналыспайды. Депутаттардың 
қызметіне араласпайды. Заң бо- 
йынша осындай әрекеттерге  
құқы жоқ. Тиісінше, Құрылтай  
депутаттарының да Халық Кеңе-
сінің жұмысына араласуға хақы 
жоқ.
(Басы. Соңы 2, 3, 4-беттерде).


